
এহি বুলি কান্দে দেৱী ভূমিত পৰিয়া।

দুই হাতে মুষ্টি হানি ঢাকুৰন্ত হিয়া॥৪৭

হাঁ বৃকোদৰ বুলি দিলা আৰ্ত্তৰাৱ।

ভীমসেনে শুনিলেক পশ্চিমৰ বাৱ॥

দ্ৰৌপদীৰ আৰ্ত্তনাদ শুনি অত বৰ।

শীঘ্ৰ বেগে বৃকোদৰ দিলেক লৱৰ ॥৪৮

ভীমসেনে খেদি আসে দেখিয়া অসুৰে।

দ্ৰৌপদীক এৰিয়া গৈলেক কত দূৰে॥

বৃক্ষৰ আৰালে যায় থাকিলা লুকাই।

ভীমসেন আসি দ্ৰৌপদীক লাগ পাই॥৪৯

মহাত্ৰাসে দ্ৰৌপদীৰ কণ্ঠাগত প্ৰাণ।

ভীমসেন আসি দেখিকে বিদ্যমান॥

আঙ্কোৱালি সাৱটি ধৰিলা বৃকোদৰ।

কহিয়ো সুন্দৰী কিবা ভৈল অথন্তৰ॥৫০

দ্ৰৌপদী বোলন্ত মোৰ মৰণেসে ভাল।

অসুৰে মাৰিলা যুধিষ্ঠিৰ মহীপাল॥

মোক হৰি নিবাক আছিল ছেগ চাই।

তোমাক দেখিয়া পাপী আছন্ত লুকাই॥৫১

বৃক্ষৰ আৰালে যায় আছয় পামৰ।

শুনি কোপে খেদি গৈলা বীৰ বৃকোদৰ॥

ভীমসেনে খেদে দেখি অসুৰ আসয়।

পিঠি পাশে ভীমক ধৰিলা ছিদ্ৰ পায় ॥৫২

